
抗言京師天下根本　宗廟社稷寢陵咸在百官萬姓帑

藏倉儲咸在若一動則大勢盡去宋南渡之事可鑒矣一

步不得離此瑛是謙言宣言于衆曰死則君臣同一處死

耳有以遷都爲言者　上命必誅之乃出榜曉諭衆心稍

定固守之議始決

　〈陳建曰水東日記云己巳之變徐元王最負有時名太監金瑛趣問計以南遷對瑛絕然前成山侯王通亦以〉

　〈挑築京師外城濠爲太監興安所鄙二事似皆未爲得也粵濱逸史日鑾輿北狩狂虜震撼一時文臣武將魄〉

　〈喪膽落無任張皇而一二內臣如瑛如安乃能淵識卓見鎮之以靜不少爲浮議所摇屹然如山不震不聳惟〉

　〈輔其君以選將練兵委任于謙石亨輩以戰守之務卒之神器幾危而復安天下將亂而復治雖謂之朝廷有〉

　〈人猶可不可以爲宦者而没其善也是時使非二人堅定以固帝心于內則雖外有于謙數百輦亦無如之何〉

　〈而宋南渡之禍立至矣宋高宗時將相彬彬有人惟在帝左右無英安匹所以李綱宗澤之才無所施我　朝〉

　〈之不爲趙宋其機只爭亳髮嗚呼是豈人所能爲也哉〉

時承平日久城外壩上等處倉塲草束荳料堆積動以數

百萬計于謙聞虜臨關急分遣五城兵馬司縱火焚燒一

面奏聞或謂事重何不待詔謙曰事有經權今寇在目前

若少緩待命下適以資虜也此持久坐困於我非計也

　〈于公此舉監趙宋時金人圍汴據牟駝岡之事也〉

初九日虜長驅至京城西北關外焚我長陵獻陵景陵命

石亨等軍于城北于謙督其軍都督孫鏜軍于城西刑部

侍郎江淵參其軍皆背城而陣以交趾舊將王通爲都督

--

與都御史楊善守城時衆論戰守不一陳循等言兵敗之

餘宜固守且賊乘勝遠來勢必難久可伏兵歸路擊之尙

寶司丞夏瑄陳四策謂虜乘勝遠闘其鋒不可當然能野

戰短于攻城且堅壁勿戰使進無所得退復氣沮然後出

奇設伏諸道奮擊破之一謂虜深入吾地宜令死士夜襲

其營令各伏內地以待追者一謂虜旣舉國入寇邊無所

禦宜調邊兵之半入捍京城內外夾攻彼將自潰一謂我

軍依城爲營進兵死闘退有所歸宜嚴號令以堅其志如

以三隊爲法前隊戰退令中隊悉斬以徇容而不斬者同

罪則士畏法而不畏敵矣詔趣行其策○召宣府遼東兵

入援石亨等與虜戰敗之也先夜遁復奉　上皇北去虜

旣抵城下連日攻城四散抄掠亨等與之戰殺傷相當虜

知我有備少沮喜寧嗾也先遣使來議和索大臣出迎駕

衆知其詐以通政司參議王復爲禮部侍郎中書舍人趙

榮爲鴻臚寺卿出迎復等至虜營露刀夾之見　上皇及

也先也先謂爾等皆小官可令胡濙王直于謙石亨楊善

等來復辭歸　上皇諭二人曰彼無善意爾等宜急去二

人方囘而虜復縱騎四面摽掠攻城益急石亨挾弓厲聲

曰宰相不出計策莫能及矣先是陳循等疏請勑宣府遼

東總兵楊洪曹義各選勁騎與官軍夾擊至是又請爲

